
ТОВЧ ХУРААНГУЙ

Өөрийгөө хордуулж амиа егүүтгэх оролдлого хийсэн шалтгаан, нөлөөлөх

хүчин зүйлс

Үндэслэл: Дэлхий дээр жил бүр 10-20 сая хүн амиа егүүтгэхийг завдаж байгаа

бөгөөд үүнээс нэг сая нь төгс амиа егүүтгэдэг буюу 40 секунд тутам нэг хүн амиа

егүүтгэн нас бардаг байна. 15-34 насны залуу хүмүүсийн нас баралтын гол

шалтгаан болдог ба бусдын гарт амиа алдахаас илүү их хүн энэ шалтгаанаар нас

бардаг аж. Манай улсад ч гэсэн энэ тоо маш их өсөн нэмэгдэж байгаа бөгөөд

сүүлийн үед амиа егүүтгэл нь 4 дахин, амиа егүүтгэх оролдлого нь 20 дахин

нэмэгдсэн. Амиа егүүтгэх оролдлого хийж байсан хүмүүсийн 30 - аас дээш хувь

давтан үйлдэж, 10 орчим хувь нь хэзээ нэгэн цагт амиа егүүтгэн нас бардаг байна.

Манай улсад хийгдсэн судалгаанаас үзвэл ихэнх нь амиа егүүтгэх оролдлого

хийдэг ба маш олон төрлийн аргаар амиа егүүтгэх оролдлого хийдэг бөгөөд тэр

дундаа эм, химийн бодисоор амиа егүүтгэх оролдлого хийх нь хамгийн өндөр

байдаг.

Зорилго: Эм, химийн бодисыг хэрэглэн амиа егүүтгэх оролдлого хийхэд хүргэсэн

шалтгаан, сэдэл, нөлөөлөх зарим хүчин зүйлсийг судлахад оршино.

Судалгааны ажлын хэрэглэгдэхүүн ба арга зүй:

Бидний судалгаа хоёр үе шаттай хийгдсэн бөгөөд эхлээд баримтын судалгаа,

дараа нь тохиолдлын судалгаа хийгдсэн болно.

Баримтын судалгааг: Ретроспектив судалгааны загварыг ашиглаж 2003 - 2008

оны хооронд Хордлогын Яаралтай Тусламжийн Үндэсний Төвөөр эм, химийн

бодис хэрэглэн амиа егүүтгэх оролдлого хийсэн хүмүүсийн өвчний түүхэнд

бүртгэгддэг мэдээллүүдийг ашигласан.

Тохиолдлын судалгааг: Тохиолдлын судалгааны загварыг ашиглаж, Хордлогын

Яаралтай Тусламжийн Үндэсний Төвөөр зөвхөн эм, химийн бодис хэрэглэн, амиа

егүүтгэх оролдлого хийсэн тохиолдлуудаас тусгайлан боловсруулсан асуумжаар

мэдээлэл цуглуулж, боловсруулалт хийсэн.

Судалгааны ажлын үр дүн :

Баримтын судалгаанд 412 өвчтөний түүх ашиглаж, тохиолдлын судалгаанд 61 хүн

хамрагдав. Бидний судалгаанд 45.1 хувь нь 18-24 насныхан, 64.1 хувь нь эмэгтэй,

33 хувь нь ажилгүй (р-0.003), 60.6 хувь нь дунд боловсролтой хүмүүс амиа

егүүтгэх оролдлого хийсэн байна.



Эм, химийн бодисын хэрэглээний хувьд 81 нэр төрлийн 514 эмийн бэлдмэл, 9

төрлийн 67 химийн бодис хэрэглэсэн байснаас (давхардсан тоогоор) эмийн

бэлдмэлээс ТМС--д нөлөөлөх эмийн бэлдмэлүүд (36.4 хувь) тэр дундаа хамгийн

их нь димедрол (17.1 хувь), химийн бодисоос хүнсний цууг (76.7 хувь) голчлон

хэрэглэсэн байв.

Шалтгааны хувьд авч үзвэл гол шалтгаан нь сэтгэцийн тулгамдсан асуудлууд (78.4

хувь) байсан бөгөөд тэр дундаа гэр бүлийн хүрээгээр (54.1 хувь) хязгаарлагдсан

харилцааны зөрчлүүд байв (р-0.001). Сэдлийн хувьд сөрөг сэтгэл хөдлөлөө барьж

чадаагүйн улмаас (32,8 хувь), бусдад өөрийгөө илэрхийлэх (39.3 хувь) сэдлүүдээр

амиа егүүтгэх оролдлого хийсэн байна (р-0.001).

Нөлөөлөх хүчин зүйлсийг нь судалж үзэхэд намрын улиралд (76.7 хувь), шашин

шүтдэггүй (52.5 хувь) өрхийн дундаж орлоготой (57.4 хувь), гэр хороололд

амьдардаг (62.3 хувь) хосоороо амьдардаг (65.6 хувь) хүмүүс үйлдсэн байсан. Мөн

эрх танхи хүмүүжилтэй (р-0.04, эм), сэтгэлийн гэмтлийн дараах хариу урвал

илэрсэн (72.1 хувь), стрессээ тайлдаггүй (47.5 хувь) хүмүүсийн дунд амиа егүүтгэх

оролдлого хийх нь өндөр байна.

Дүгнэлт:

1. Судалгаанд хамрагдагчдын 79.7 хувь нь эмийн бэлдмэлээр, 12.8 хувь нь

химийн бодис, 7.5 хувь нь эм, химийн бодис хоёуланг нь хэрэглэн амиа егүүтгэх

оролдлого хийсэн байна. Эмийн бэлдмэлээс ТМС - д нөлөөлөх эмийн

бэлдмэлүүд (36.4 хувь) тэр дундаа хамгийн их нь димедрол (17.1 хувь), химийн

бодисоос хүнсний цууг (76.7 хувь) голчлон хэрэглэсэн байв.

2. Угтвар хүчин зүйлсээс: нас, хүйс, улирал, шашин шүтлэггүй байх,

Нөхцөлдүүлэгч хүчин зүйлсээс: өрхийн орлого, орон байрны нөхцөл, эмийн

зохисгүй хэрэглээ:

Тунах хүчин зүйлсээс: буруу хүмүүжлийн хэлбэр, далд ухамсарт хадгалагдсан

сэтгэлийн гэмтэл, стресс тайлах чадвар муу байх зэрэг хүчин зүйлс нөлөөлж

байв.

3. Эм, химийн бодис хэрэглэж амиа егүүтгэх оролдлогыг сэтгэцийн тулгамдсан

асуудлаа шийдвэрлэж чадаагүйн улмаас буюу харилцааны зөрчлийн улмаас

үйлдсэн. Сэтгэл хөдлөлийн болон нөлөөтөх сэдлүүд давамгайлж байв.

Түлхүүр үг: Амиа егүүтгэх оролдлого, эм, химийн бодис, сэдэл, нийгмийн хүчин

зүйл, сэтгэл зүйн хүчин зүйлс

